
Dell’Aneide
Canto i.





75.




Sotta a cierte derrupe ’ntorniate
D’arvole, e d’ombre, azzò che stia secura,
Mette l’armata, e s’abbiaje co Acate
Co dui lanzuotte pe la serva scura.
Appena trenta passe haveano date,
E scontraje Mamma Dea, che a la feura
N’autra parea; mà de bellezza tale,
Che Anea se mese subbero l’acchiale.




76.




Da capo a pede Anea la và squatranno,
E all’arco, e à lo carcasso che teneva,
E all’habeto, e a la facce annevinanno,
Na Vergene Spartana la credeva.
Tale pe lo shiummo Ebro cravaccanno
Arpalece a la Tracia compareva,
Quanno veloce chiù de la corrente
Iea de lo shiummo a paro de li viente.




78.




L’arco haveva a le spalle, e sciarvogliata
La capellera all’aria sbentolava:
E parea n’onna d’oro speccecata
Quanno lo viento la cotoliava:
E la gonnella, che teneva auzata
Nfi a le denocchia nude, annodecava
Co le ponte de vascio a la centura,
E d’oro nce tenea la legatura.




79.




Essa la primma addemannaje pe spasso;
Patrune miei, havissevo veduta
Na sore mia, che à shianco hà lo carcasso,
E tutta de cerviero và vestuta?
E appriesso a no cegnale gruosso, e grasso
Corre strillanno, ca stà ’ncannaruta
De sficcagliarlo, oimmè ca sento affanno,
Che chillo no le dia quacche mal’anno.




Sic

